
Cic., de legibus 3, 20

Namque ut C. Flaminium atque ea quae iam prisca videntur propter
vetustatem relinquam, quid iuris bonis viris Tiberi Gracchi tribunatus
reliquit? Etsi quinquennio ante D[ecim]um Brutum et P. Scipionem
consules — quos et quantos viros! — homo omnium infimus et 
sordidissimus tribunus plebis C. Curiatius in vincula coniecit, quod ante 
factum non erat. C. vero Gracchi tribunatus sicis quas ipse se proiecisse
in forum dixit, quibus digladiarentur inter se cives, nonne omnem rei 
publicae statum perturbavit? Quid iam de Saturnino, Sulpicio, reliquis
dicam? Quos ne depellere quidem a se sine ferro potuit res publica.

Cic., Mil. 8

An est quisquam qui hoc ignoret, cum de homine occiso quaeratur, aut 
negari solere omnino esse factum aut recte et iure factum esse 
defendi? Nisi vero existimatis dementem P. Africanum fuisse, qui cum a 
C. Carbone [tribuno plebis seditiose] in contione interrogaretur quid de 
Ti. Gracchi morte sentiret, responderit iure caesum videri. Neque enim
posset aut Ahala ille Servilius, aut P. Nasica, aut L. Opimius, aut C. 
Marius, aut me consule senatus, non nefarius haberi, si sceleratos civis
interfici nefas esset. Itaque hoc, iudices, non sine causa etiam fictis
fabulis doctissimi homines memoriae prodiderunt, eum qui patris
ulciscendi causa matrem necavisset, variatis hominum sententiis, non 
solum divina, sed etiam sapientissimae deae sententia liberatum.

